
969 hitz

Ura modan 

Botila eta zapore bereziak dituzten urak eskaintzen dira gero eta jatetxe eta hotel gehiagotan. 

AINARA ARRATIBEL 

Donostia 

Jaki eta ardoekin gutxi ez, eta orain beste aukeraketa bat egin beharko dugu jatetxeren batera bazkaltzera edo afaltzera joanda: ura. Izan ere, menuaren eta ardoaren kartarekin batera urarena emango digute jatetxe eta hotel askotan. Ura ere modaren zurrunbiloan sartu da: zapore bereziak, botilaren diseinu ikusgarriak... Munduko askotariko txokoetatik ekarritako urak dira, gainera. Bakoitzak bere neurriko ura topatuko eta dastatu ahal izango du. Hala, ura edatea ez da behar hutsa izango, plazera baizik. 

Orain gutxi arte, goi mailako hotel eta jatetxeak ziren uren karta eskaintzen zuten bakarrak: «Egia esan, hasieran horiei begira egindako zerbait zen. Gainera, gurean ez dago uraren kultura handirik», azaldu du munduko urak ekartzen dituen Bilboko Be Water enpresako Rebeca Abrisketak. Baina ohitura hori zabalduz joan da. Ura ardoaren pare jarri dute jatetxe askotan. Eskaintza txikia edo handia izan arren, gero eta gehiago dira ur bereziren bat eskaintzen saiatzen diren jatetxe eta hotelak: «Ez dut uste, gainera, ohitura hori behin-behinekoa izango denik. Moda hutsetik haratago joango da». 

Baina zergatik eman da aldaketa hori? Bada, osasun kontuengatik eta botilen diseinuagatik. Halaxe uste du, behintzat, Abrisketak. Garai batean ez bezala, ur enpresek gero eta botila ikusgarriagoak egiten dituzte: «Beste arloetan bezala, jendeak izugarri erreparatzen die estetika kontuei. Askotan botilen diseinua da ura aukeratzeko bezeroek erabiltzen duten irizpide bakarra. Gainontzeko ezaugarriez ahazten dira». Botiletako asko goi mailako moda diseinatzaileek egindakoak dira. Gaur egun, gainera, txapelketak egiten dira diseinu aldetik ikusgarriena den botila aukeratzeko: «Hain dira ikusgarriak, askotan bezeroek etxera eraman nahi izaten dituzte». 

Baina edukiontziari ez ezik, edukiari, alegia, uraren kalitateari ere gero eta garrantzi handiagoa ematen zaio. Jendea lehen baino gehiago kezkatzen da osasunagatik, eta dituen eritasunentzat -likidoen erretentzioa edota giltzurrunetan harriak, besteak beste- kaltegarriak ez diren urak edaten saiatzen dira. 

Pixkanaka, gainera, ura edatea plazera bihurtzen ari da: «Ardoekin bezala, jendeak zerbait berezia bilatzen du ura edaten duenean». Bestalde, alkohol proba zorroztuz joan diren heinean, jendeak gero eta ur gehiago edaten du: «Orduan ere zerbait berezia bilatzen dute». 

BI JOERA. Ur gehienak atzerritik ekartzen dituzte. Oso leku berezietan jasotako ura da, gainera. Berezienetakoa Tasmaniako ura da. Euriko ura ere deitzen diote. Tasmaniako King uhartean biltzen du gizon batek. Han ez dago ia kutsadurarik. Hala iragazi eta prozesu natural baten ostean, saldu egiten du. Ur oxigenodunak ere arrakasta handia du. 

Hain leku berezietan biltzen dela kontuan hartuta, zaindu beharreko altxorra da. Hori dela eta, oso zaila da merkataritza gune handietan saltzea. «Hainbat ur moten kasuan merkaturatzen den botila kopurua mugatua da». Gainera, kontuan izan behar da ura luxu bat dela: «Hemen ohituta gaude etxeko iturria ireki eta ura izatera. Baina munduko leku askotan ez da horrela gertatzen». Naturako benetako altxorrak dira iturburuak: «Kutsadura kalte asko ari da eragiten horietan». Hori horrela izanda, botilen prezioa ez da oso merkea. Garestienak 10 euro balio du: «Dena den, 2 eurogatik ere badira ur bereziak». 

Jatetxe eta hoteletan ez, baina saltokietan ur zaporeduna ari da indarra hartzen. Sagarrezkoa, madarizkoa, limoizkoa... Hamaika zaporetako urak aurki daitezke saltokietako apaletan. Horiei hainbat substantzia gehitzen zaizkie zaporea lortzeko. Hori dela eta, askok ez dituzte begi onez ikusten. Abrisketak, haatik, ez du horren iritzi ezkorra horien inguruan: «Ez al ditugu freskagarriak hartzen? Horiek urak baino bestelako substantzia gehiago dituzte». 

Dastamena eta ikusmena ondo findu beharko ditugu, beraz, ura edaten dugunean.  

1 Litre. 

Herrialdea: Kanada. 

Ezaugarriak: Northumberland konderrian dagoen akuifero babestu batetik hartzen den ura. Mineral aldetik oso orekatua da, eta oso zapore atsegina du. Botilaren diseinua ikusgarria da. Edalontzi bat ere badu. Litro bateko eta litro eta erdiko botilak daude. 

 Sole 

Herrialdea: Italia. 

Ezaugarriak: Alpeetako magalean dagoen iturburu batean botilaratzen da. Oso zapore arina, dotorea eta gozoa du. Munduko goi mailako hotel eta jatetxeetako kartetan eskaintzen da. Oso sodio maila baxua du, eta hori garrantzitsua da. Gasarekin zein gas gabe merkaturatzen da.  

Elsenham 

Herrialdea: Erresuma Batua. 

Ezaugarriak: Hertfordshire (Erresuma Batua) herrian dagoen Elsenham iturburuan hartutako ura. Kaltzio eta burdina asko du, eta sodio gutxi. Iturburuan bertan botilaratzen da, kareharriaren azpian dagoen akuifero batean. 

2005ean diseinuzko botila ederrenaren saria jaso zuen. 

 Chateldon 

Herrialdea: Frantzia. 

Ezaugarriak: 1650. urtetik botilaratzen da, Puy-de-Domen dagoen urtegi babestu batean. Luis XIV.a erregeak gehien atsegin zuen ura zen. Chateldonek haren ikurra darama: eguzkia. Urtean ur horren 700.000 botila baino ez dira merkaturatzen. Kaltzioan, sodioan eta bikarbonatoan aberatsa da. 

 Saint Geron 

Herrialdea: Frantzia. 

Ezaugarriak: Tradizio handia du ur honek Frantzian. Auvergneko iturburutik biltzen da. Iaz berritu zuten iturburua. Saint Geron urak gasa du, eta kaltzio eta magnesio maila altua. Osasunerako ezaugarri asko ditu: digestiorako, anemiarako, diabeteserako... Oso botila elegantea du, Alberto Bali margolariak egina. 

 CLOUD Juice 

Herrialdea: Zeelanda Berria. 

Ezaugarriak: Tasmanian dagoen King uhartea da munduan kutsadura gutxien duen lekua. Hantxe biltzen du Ducan McFiek Cloud Juice egiteko ura. Euriaren ura ere deitzen zaio. Etxeko teilatutik jasotzen du ura. Ondoren, iragazi eta izpi ultramoreekin esterilizatzen du. Oso ur freskagarria da. 

 Lauquen reserve 

Herrialdea: Argentina 

Ezaugarriak: Andeetako izotz urtuetako ura. Patagoniako iturburu natural sakonenean jaso eta botilaratzen da-San Carlosekoa- 4 graduko tenperaturan. Askotariko mineralak nahasten dira ur horretan. Oso zapore berezia eta fina duen ura. Botilak izotzaren araztasuna ekarri nahi du gogora. 

 Antipodes 

Herrialdea: Zeelanda Berria. 

Ezaugarriak: Nahiko ur berria da merkatuan. Plentiko badian jasotzen da, 300 metroko sakonera duen akuifero batean. Silizio natural maila altua du. Hango gastronomiaren ezaugarriekin bat dator ura: argia, sinplea eta dotorea da. Botila ere halakoxea diseinatu dute. 

 Ogo 

Herrialdea: Herbehereak. 

Ezaugarriak: Ohiko urek baino %35 oxigeno gehiago du: 200 mg oxigeno litroko. Edari energetikoen antzeko ezaugarriak ditu, eta oso egokia da kirolarientzat. Botilaren diseinua Ora-Ito moda diseinatzaile japoniar ospetsuak egin du. Oxigeno burbuila baten itxura du, eta oso berezia da. 

 Iskilde 

Herrialdea: Danimarka. 

Ezaugarriak: 2002. urtean Danimarkako mendi batean topatutako iturburu bateko ura. Mineral aldetik oso orekatua da. Oso freskagarria da,eta nahiko zapore gozoa du. Gasarekin eta gas gabe saltzen da. Gasdunari oxigenoa gehitzen zaio, eta burbuilak oso finak dira. 
